
Eguraldiak ez zuen lagundu
Kooperazioaren Azokan

Larunbatean Okendo plazan ospatu zen Azokaren hirugarren edizioa

Arratsaldean jende gehiago inguratu zen azokara, irudian, Kodjo Senyoren musika emanaldia.

Larunbat goizean ez zuen ia
atertu eta hasiera batean
prest zituzten postu asko eta
zenbait ekitaldi eta tailer
ezin izan zituzten burutu.
Arratsaldean atertu zuen
behintzat eta jende gehiago
inguratu zen.

Aurtengo edizioan, ekital-
di eta tailer ugari antolatuak
zituzten egun osoan zehar
egiteko. Hauetatik te dasta-
tzea eta munduko jokoekin
osatutako ludoteka martxan
egon zen. Arratsaldean Kodjo
Senyoren emanaldia izan zen.

Hirugarren edizioa zen
aurtengoa, eta erakunde hauek
hartu zuten parte: Sahararen
Lagunak Elkartea, Akiba, Pro
Somoto Komisioa, Lasarte-
Oriako Udala, Euskal Fondoa,
Prosalus eta Makulu.•

Piraguista lasarateoriatarrak
larunbatean Krakovian ospa-
tutako Europako Txapelketan
zazpigarrena geratu zen.
Postu honekin lortu du Peki-
nera joateko pasaportea.
Maialenek Brasilen lortu zuen
Espainiako Jokoetan sartzea
eta maiatzaren 10ean, larun-
batean, Europako Txapelketa-
ko finalerako sailkatzeaz gain,
Olinpiadetan parte hartzeko
plaza lortu du. Dedikazio eta
lan handiaren ondoren lortu-
tako emaitza izan da. Zorio-
nak Maialen! • 

Maialen
Chourraut

Pekineko Joko
Olinpikoetarako

sailkatu da

Santa Ana
Pala

Txapelketa
azken aldiz
jokatuko da
Okendoko
frontoian /5

txintx rri 696. zk. 
2008-05-12

LASARTE-ORIA

A S T E L E H E N A

a www.txintxarri.info

KIROLA ❚ 2

Omenaldi politta
Sebastian Etxaniz
entrenatzaileari

GIZARTEA ❚ 3

Bigarren
Hezkuntzako
ikasketak
euskaraz
Buruntzaldean

KULTURA ❚ 6

Rosat eta Ruti
hirukotearen
kontzertua
Brigidatarrenean

���������	��
��������	��������	������
�
�����

����������	�
�����
������������	�
�����
��



Doka taldeko hirukoarekin
hasi ziren saskiratzeak kirol-
degian, hasieratik markagai-
luan aurreratu eta hala jarraitu
zuten partidu osoan zehar.
Lehenengo partziala 6 eta
15ekoarekin bukatu zuten,
tarte azkarra eta lehiatsua izan
arren Dokakoek abantaila
hartu eta ez zuten atzera egin
partidu osoan. Atsedenaldira
15 eta 32ko markagailuarekin
iritsi ziren, Añorgakoek orain-
dik bazuten irabazteko auke-
rarik eta animuak ez
zitzaizkien falta, eserlekueta-
tik ohiu eta zarata gehienak
haientzat baitziren.

Hirugarren laurdenean
Añorgakoak gogor ibili ziren,
hala ere Dokakoek hogei pun-
tugatik gainetik jarraitzen
zuten. Azken tartean Dokako

bi jokalari kaleratuak izan
ziren bost falta egiteagatik,
hala ere pozik zeuden garaipe-
na eskuetan zutelako dagoene-
ko. Azkenen emaitza 46 eta
68ko, beraz Donostiako Kafe
Antzokiko taldea izan da aur-
tengo Final Foureko txapeldu-
na. Ondo jokatu zuten,
lasaitasunez eta antolatuta,
elkarrekin hitz eginez, merezi-
tako garaipena atzokoa Doka-
koentzat. Añorgako neskak
urduriago jarri ziren eta parti-
duan zehar ezegonkortasuna
nabariagoa zen.

Giro polita eta alaia sortu
zen kantxan, jende asko hurbil-
du zen norgehiagoka ikustera
eta jokalariak animatzera. Haie-
kin ospatu zuten bi taldekoek
partiduaren amaieran lortutako
emaitza.

Ostadar K.F.k antolatzen
duen areto-futboleko txapel-
ketako final erdiak jokatu
dira dagoeneko.

Buenetxea tabernak ISU
Lehioak taldea mendean hartu
zuen eta 3-0 irabazi zion. Izki-
ña tabernak ere hiru gol sartu
zizkion Donegal taldeari.
Hauek tantu bat egitea lortu
bazuten ere, ez zen nahikoa
izan finalean sartzeko.

Finalak hurrengo larunba-
tean jokatuko dira udal kirol-
degian, arratsaldeko
16:00etatik aurrera.

Ligilako finala Jordi eta
Epel taldeek jokatuko dute.
Morrisonek 3-2 gailendu bai-
zitzaion Epeli eta Jordi tal-
deak 5-2 irabazi zion Abend
taldeari.•

kirola

Buenetxea eta Izkiña tabernek jokatuko dute finala

Areto-Futbola

Artxiboko irudian, Buenetxea taldeko jokalariak apirilean Aldazen kontra jokatutako partida.

Doka Gipuzkoako
txapeldun

Añorga eta Doka taldeen artean
jokatu zen saskibaloiko emakume
seniorren Gipuzkoako finala

Herritarrak ere gustura izango ziren, Doka taldeko hiru jokalari lasarteoriatarrak baitira.

Partidua bukatuta eta sariak
banatu baino lehen Sebastian
Etxaniz Zaldua “Patxan”i
omenaldia egin zioten atzo,
hilaren 11n Lasarte-Oriako
kiroldegian.

Hiru alde ezberdinetatik
jaso zituen eskerrak Patxanek
emakumezkoen saskibaloian
egindako ekarpenagatik.
Lehenik Udalak kirolean
eman dituen urteengatik
eman zizkion eskerrak, biga-
rrenik Gipuzkoako Saskibaloi
Federazioak emakumeen
kirolean baloreak garatzen
laguntzeagatik eta hirugarre-
nik Askatuak Donostiako Sas-

kibaloiko Klubak emakumez-
ko jokalariak hezitzen eman
duen laguntzagatik. Patxanez
gain Miguel Menak, Angel
Menaren ilobak ere jaso
zituen sariak eta Dokako nes-

kek finala irabazteaz gain
beste sari bat izan zuten.
Final Four-eko jokalari one-
naren saria euren taldeko
partaidea den Maider Nuñe-
zek irabazi zuelako.

Futbola

Ostadar-Oiartzun
(II. Erreg. igoera fasea)  . . . .3-1
Elgeta K. E.-LOKE Texas
(II. Erregionala, kopa)  . . . . .1-3
Sporting Herrera-LOKE Texas
(Jubenilen 1.maila, igoera)  .1-1
Ostadar-Mariño
(Jubenilen 1.maila, igoera)  .2-2
Aurrera-Ostadar
(Kadeteen 1.maila, igoera) .1-3
Ostadar-Añorga
(Emakum. KDT F-11,)  . . . .0-3

Areto-Futbola

Aldaz H.K.-Zaldibia
(I. maila)  . . . . . . . . . . . . . . .9-2
Zurt-Buenetxea
(I. maila)  . . . . . . . . . . . . . . .8-7
Zarautz-ISU leihoak
(I. maila)  . . . . . . . . . . . . . . .6-3

Kirol emaitzak

Patxan Gipuzkoako Saskibaloiko Federazioaren eskutik oroigarria jasotzen.

Kirolean egindako
lanagatik omendu
zuten “Patxan”

AÑORGA K.E. 46 
DOKA 68

Emakumezkoen seniorrak

AÑORGA K.E Oiana Goikoetxea, Maitane Uzkudun, Aingeru Zabala, Olatz
Gaston, Eider Barriola, Alaitz Hernandez, Maia Etxaniz, Ainhoa Ormazabal,
Lorena Carrodeaguas, Idoia Ruiz, Onintze Azpeitia. Entrnatzailea: Juani
Barragan.
DOKAGarbiñe Aizpuru, Maider Nuñez, Sonia Garcia, Nagore Balerdi, Nuria
Llopis, Vanessa Redondo, Susana Rodriguez, Oiane Garcia, Judith Castro,
Lilian Gutierrez,Vicky Garcia,Amaia Guijarro. Entrenatzailea: Jordi Llopis.

"Euskararen egoera hobetzeko
proposamena Degirrorrezko
Bigarren Hezkuntzaren Ondo-
rengoan" izeneko kanpaina
aurkeztu zuen maiatzaren 6an
Astigarragako kulturetxean
Zorione Etxezarraga, Astigarra-
gako Udaleko Euskara Batzor-
deko lehendakariak
Buruntzaldeko Udalen izenean
Mertxe Zapiain Urnietako Eus-

karako Batzordeko lehendaka-
ria eta Buruntzaldeko hainbat
ikastetxetako zuzendari eta
ordezkariekin batera.

Zorionek adierazi zuenez
"premiazkoa ikusi genuen
derrigorrezko heziketatik
haratago, euskarazko eredue-
tan matrikulatzeko sustapen
kanpaina bideratzea. Kontu-
tan hartuta gainera, geroz eta
enpresa gehiagok dituela eus-
kara planak eta horietan txer-

tatzeko praktiketako ikasle eta
langile euskaldunak behar
direla, hau da, ikasketak eus-
karaz egindako langileak".

DBHOrako egitasmo hau
abian jartzeko hainbat arrazoi
ikusi dira: DBHko eta DBHO-
ko hizkuntza-ereduen arteko
desoreka nabarmena da
Buruntzaldean. DBHn eta
Batxilergoetan D ereduaren
nagusitasuna ia erabatekoa
izan arren, Zikloetan (Erdi

nahiz Goi Mailakoetan) nagu-
sitasun hori ez da ematen.

Kanpaina honen barruko
lan-ildo bat ere aurkeztu
zuten: Aukera Ezazu matriku-
lazio-kanpaina. Hiruorriko bat
argitaratu dute udalek eta ber-
tan jasotzen da Buruntzaldeko
euskarazko Heziketa Zikloen
eta Batxilergoen eskaintza, D
eta B ereduetakoa. Hiruorri-
koa Buruntzaldeko sei udale-
rrietan banatuko da.•

Bigarren Hezkuntzako ikasketak
euskaraz Buruntzaldean

Joseba Irazoki musikari Bera-
tarrak kontzertu atsegina
eskaini zuen Jalgin ostiralean.
Taldekide batzuekin etorri
zen eta bere folk eta pop joe-
rako estiloekin gozatzeko
aukera izan zuten hurbilduta-
koek. Hainbat urtetan musi-
kari desberdinekin (Xabier

Montoia, Bidertzean, Petti,
Gozategi anaiak, Anje Duhal-
de, Maixa eta Ixiar,... ) lan
egin eta gero konposizioaren
munduan murgildu zen Jose-
ba Irazoki, Onddo talde Bera-
tarra osatu zuenean. Orain
dela 2 urte bakarkako ibilbi-
deari ekin zion.•

Folk eta pop estiloak Jalgin

INGURUMENA

EEEk kontsumo
baxuko 1.000
bonbila banatuko
ditu Lasarte-Orian

Energiako Euskal Erakundeak
(EEEk) Lasarte-Oriako Udale-
ko Ingurumen sailaren lagun-
tzarekin, kontsumo baxuko
1.000 bonbila banatuko ditu
herritarren artean maiatzaren
15ean.

Etxeetan energia kontsu-
moa gutxitzeko aholkuak bil-
tzen dituen gida bat,
kotxeentzako bioerregaien
gaineko eskuorri bat eta gida-
tzeko doako ikastaroei buruz-
ko informazioa banatuko
dituzte.

Material honen banaketa
maiatzaren 15ean egingo
dute Brigidetako plazan. Goi-
zeko 11:00etatik 14:00ak
bitartean eta arratsaldeko
16:00etatik 18:00ak arte
egongo dira.

Interesa dutenek, NANa
edo nortasun agiri zenbakia
agertzen den bestelako agiri
bat aurkeztu behar da bonbi-
la jaso ahal izateko.•

AZTERKETA TEKNIKOA

Ziklomotorrei
azterketa teknikoa
egiteko aukera
herrian datorren
astean

Ibilgailuen Azterketa Tekniko-
rako (IAT) unitate mugikor bat
izango da maiatzaren 13, 14,
15, 21 eta 28an Okendo pla-
zan, ziklomotorren azterketak
egiteko.

Hiru urteko antzinatasuna
duten motorrentzako derrigo-
rrezko kontrola da. Beharrez-
koa izango da motorren
erabiltzaileek aldez aurretik
zita hartzea ondorengo tele-
fono zenbakira deituta: 943
626300.

Azterketak goizeko
9:00etatik eguerdiko
14:45etara izango dira.

Joan den urtera arte moto-
rrek, autoek ez bezala, ez
zuten IAT pasatzeko beharra,
baina egoera aldatu egin zen
Eusko Jaurlaritzaren agindu
batekin. Aipatutako ibilgai-
luek bide azkarretatik zirkula-
tzeko mugak izaten dituzte,
beren abiadura dela eta.

Hori kontuan hartuta, IAT
estazio finkoetatik urrun dau-
den herrietan unitate mugiko-
rrak jartzea erabaki zen.
Zerbitzu hau Eusko Jaurlari-
tzako Trafiko sailaren eta
Lasarte-Oriako Udalaren
elkarlanaren bidez antolatu
da, herritarrei zerbitzu egoki
bat eskaini nahian. •

❚ Buruntzaldeko Udalek DBHren ondorengo ikasketak euskarazko ereduetan
egitera sustatzeko matrikulazio-kanpaina martxan jarri zuten hilaren hasieran

Garbitasuna eta lasarteoriata-
rren bizi kalitatea hobetzeko
asmoz, Lasarte-Oriako Udale-
ko Zerbitzu Publikoetako sai-
lak herritarrei gogoratu nahi
die zein den zaborra ateratze-
ko modu egokia, izan ere,
egokiak ez diren praktika
ugari ikusten ari dira.

Alde batetik, altzariak ate-
ratzeko eguna asteazkena da,
20:00etatik aurrera. Osteguna
jai eguna den kasuetan
astearte gauetan atera behar-
ko dira, lehen aipatutako
ordu berean.

Departamentuko ardura-
duna den Martin Morenok
azaldu duen moduan, "ikusten
ari gara jendeak nahi duenean
ateratzen dituela altzariak eta
horrek kaleak zikindu besterik
ez du egiten".

Bestetik, Zerbitzu Publiko-
etako sailetik azpimarratzen
dute berriro ere lurrazpiko
kontainerrak dauden lekuetan
zaborra ez dela utzi behar
lehengo Z puntuetan. Udala
inbertsio handia egiten ari da
zabor guztia lur azpian eduki-
tzeko (772.500 euro aurriku-
sita 2008rako) eta Z
puntuetan uzteak gastua han-
ditzen du, izan ere, lurrazpi-
koaz gain, espaloietan
dagoen zaborra ere kendu
behar izaten dute zerbitzuek,
lana bikoiztuz. Morenoren
hitzetan, "egokiak ez diren
praktika horiekin jarraituz
gero, dagozkion santzioak
jartzen hasi beharko dugu.
Herritarren kolaborazioa
behar dugu Lasarte-Oria garbi
egoteko".•

Zaborra bere lekuan eta bere garaian
utzi behar da herria garbi mantentzeko

Maiatzaren 6an egin zuten Astigarragako kulturetxean Buruntzaldeko Udalek kanpainaren aurkezpena.



Jon ALTUNA

Mirentxu Etxean zen pilotaleku
txikian iaz ireki zen trinket
berrian egindako egokitzapena
"berez berri pozgarria" baina
aldi berean penagarria da,
Mikel Amenabar pilotazaleak,
Txintxarriri adierazi dioenez,
"Zer motatakoa da? Aisialdira-
ko? edo txapelketa ofizialetara-
ko? Nik esango nuke ez bata ez
bestea" dio jaso dugun idatziak. 

Udaleko Karlos Altuna tek-
nikariak aitortu du luzera neurri
ofizialen barruan dagoela eta
frontisa ere altxa egin zela
arauen barruan izateko, baina
ia metro bat gutxiago duela
zabaleran. Ezkerreko txabola
jarri zen eta pilotalekua estali
ere bai. "Zabalean ez zen posi-
ble izan. Eskubiko pareta men-
diaren kontra dago, egoera
txarrean zen horma zaharra, eta
erortzeko arriskua baztertzeko
horma berria egin zen". Horrek
pusketa jan zion frontoiari. 

Mikel Amenabarren ustez,
aldiz, "gaur egunean kirol ins-
talakuntza berri bat egiten bal-
din bada, arauak agintzen
duen bezalakoa egin behar
da"; Inguruan ez daude trinket
gehiegi eta "aukera eder bat
galdu dugu. Zergatik egin da
pilotaleku hau arauetako neu-
rritik kanpo?" galdetzen du
Amenabarrek.

Gipuzkoako Pilota Federa-
zioko teknikariek ere euren pena
adierazi digute instalakuntza
berriak egiten direnean ez zaie-
lako kontsultatzen. "Libre dira
nahi dutena egiteko baina pena
da neurri egokiak ez izatea,
batez ere kontutan izanik zaleta-
suna gora doala eta Gipuzkoan
trinket oso gutxi daudela". Orain
ere emakumeen artean mundu-
ko onentsuenekin txapelketa
antolatzen ari da Pilota Federa-
zioa eta arazoak ditu horrelako

frontoiak topatzeko. Irunen
badira bi, Donostian eta Iruran
beste bat, eta beste bizpahiru
partikularrak.

Udalak beste helburu
batzuei erantzun zien Mirentxu
Etxeko egokitzapenari heldu
zionean. Herrian lau pilotaleku
izanik, Mitxelin, Okendo, Oria
eta Polikiroldegikoa, beste
aukera bat eskaintzeari eman
zion garrantzia: Gizarte zerbi-
tzuak jartzeko Mirentxu Etxea
erosi eta berritu zuenean lau
paretako frontoia ere barne zen
eta Karlos Altunak azaldu digu-
nez, kirol zerbitzuak ikusi zuen
egokiagoa izan zitekeela trin-
ket bat jartzea, "bosgarren fron-
toia" zabaltzea baino. Herriko
pilota arduradunek ere beste
zerbait egiteak merezi zuela
uste zuten. Horregatik erabaki
zen "aspirazio handirik gabe"
modalitate hau bultzatzeko,
nahiz eta zabaleran ez izan
trinket ofizialen neurririk. 

Trinketa doan 
Erabilerari dagokionez, Lasarte-
Orian badaude erabat irekiak
diren frontoiak eta baita erabil-
pen kontrolatua duten itxiak
ere. Trinketa erdi bidekoa da.
Karlos Altunak azaldu duenez,
instalazioaren iraupena ziurta-
tzeko erabaki zen funtzionatze-
ko modu hau. Bestela arazoak
zeudelako txukun eta egoki
mantentzeko. Udal Kirol Zerbi-
tzuak frontoi honen erabilera
bultzatu nahi du eta doan erabi-
li daitekeela jakinarazi du:
Mitxelingo Tenis gunean edo
Polikiroldegiko Squash kantxa-
tan bezala libre daudenean

doan erabiltzeko aukera izango
da. Bazkideek nahikoa dute
txartelarekin 15 minutu lehena-
go polikiroldegiko harrera zerbi-
tzutik pasa eta eskaera egitea.
Ordu betez erabili ahal izango
dute.

Trinketean kamara bat eta
atezain automatiko sistema
jarrita dago, eta behin poliki-
roldegitik pasa eta gero, trinke-
teko atean txirrina jo eta
polikiroldegitik zabaltzen zaie
atea erabiltzaileei. 

Kirol zerbitzuko ordezka-
riak argitu nahi izan du bere
iritziaren kontra obraren ardu-
radunek derrigorrezko jo zutela
urak biltzeko erreten bat eta
biltzekoak jartzea zoruan,
eskubiko paretaren bazterrean. 

Beste arazo batzuei ere
aurre egin zaiela azaldu du
Karlos Altunak. Pilotak galtzen
zirenez, arazoari aurre egiteko
ezker aparetan sare bat jarri

da. Eskubiko paretan ez da
sarerik jarri, urte asko dituen
arbola batek traba egiten due-
lako. Gainera palaz edo eskuz
bietara jokatu ahal izateko tei-
latu gainean modalitate bate-
rako ala besterako egurrezko
suplementoa egokitu dute.
Xiloa eta atzeko teilaturik ez
izateari ez dio Altunak garran-
tzia berezirik eman: "Gipuzko-
ako trinketek ez dute".

Iaztik da zabalik Mirentxu
XIX mendeko etxe ondoan ego-
kitu den frontoia. Teilatua jarri
eta kantxa atontzeko lanek
150.000 euroko aurrekontua
izan dute. Pilotazaleen ustez
ez da asko erabili. 

Pilotaleku berria
Mikel Amenabar kezkatu egin
da Udalak Okendoko frontoia
kendu eta Loidi Barren auzoan
beste bat eraikitzeko asmoa
duela jakitean. Zera uste du,
"ez dugu gure herrian pilotale-
ku bakar bat araututako neurri-
koa. Berri bat egin behar bada,
arauak agintzen duten bezala-
koa egiteko momentua da, hau
da, edozein lehiaketarako balio
lezakeena, berdin aisialdirako,
berdin federatuentzako edo
zergatik ez profesionalen arte-
ko partidak ikusteko". Bere
ustez posible litzake profesio-
nalen arteko partiduak eta txa-
pelketakoak ere Lasarte-Orian
ikusteko, baino hori herriko
agintarien menpe dago. "hor
dago kakoa. Ez ahal digute
Mirentxu etxeko trinketean
egin dituzten moduko trakeske-
riak berriro egingo!!!! Lasarteko
pilota zaletuek ez lukete horre-
lakorik merezi". •

Asteko erreportajea

Mirentxu Etxeko trinket berriak 
ez du lehiaketa ofizialetarako balio

❚ Mikel Amenabar pilotazalearen iritziz beste zenbait akats nabarmen ere baditu.
❚ Frontoi bitxi honen erabilera bultzatzeko doan erabili daitekeela jakinarazi du Udalak.

Mirentxu Etxeko trinketean Udal arduradunek izan duen
jokabidea kritikatu du Lasarte-Oriako pilotazale batek, Mikel
Amenabarrek: Ez delako pilotaleku irekia, ez duelako neurri
ofizialik eta urak biltzeko erreten bat egin delako zoruan,
eskuin-paretaren ertzean. Pilota federazioko arduradunen
ustez, penagarria da pilotaleku berriak eraikitzen direnean
ez dela euren iritzia jasotzen eta are penagarriagoa
Gipuzkoan zaletasuna handitzen ari dela eta arauzko neu-
rriak dituzten horren trinket gutxi daudela jakinik. Karlos
Altuna Udaleko kirol zerbitzuko arduradunaren ustez, pilota-
lekuak bere iraupenarentzat egokiena den funtzionatzeko
modua du eta egokitzapenean berari ondo iruditzen ez
zitzaizkion lanak egin baziren ere, teknikariek ura biltzeko
derrigorrezko ikusi zutelako izan dela aitortu du. 

Goian trinketea kanpotik. Behean zoruan urak biltzeko jarri den isurbideetako bat.

Libre bada, doan erabili daiteke,
15 minutu lehenago polikiroldegiko
harrera zerbitzuan eskatuz gero

Mikel Amenabar pilotaza-
leak salatu duenez akats
ugari ditu Lasarte-Oriako
trinketak. Horma gainetik
sartzen den ura biltzeko
bazterrean egin den erre-
ten eta isurbidearena
nabarmenetako bat. "Nola
euri ura sartuko den egin
dezagun lurrean, hau da
kantxan, pilotan jokatu
behar den tokian, erreten
bat, isurbide batzuk ireki
eta kito!!!. Kantxako solai-
rua ez dago ordekan
baina zer axola du, pilo-
tan jokatzeko da eta!!!.
Beraz, badakizue, etxeko
teilatuan itogin bat sor-
tzen baldin bazaigu, egon
lasai!!! solairuan egin
zulo bat eta handik joan-
go da teilatutik sartzen
den ura!!! Hau da Lasarte-
ko Udalari bururatu zaion
ideia zoragarria". 

Horregatik dio Amena-
barrek, Lasarte-Oriak
duela gaur egun "bi fraile-
ko trinket bakarra mun-
duan. Fraile bat frontisa
eta eskuineko paretaren
artean, dagokion bezala,
eta bestea, lurrean, eskui-
neko hormaren ondoan,
aurretik atzeraino. Ez dago
munduan besterik!!! eta
horrela hobe, hau baino
trakeskeri handiagorik ezin
daitekeelako pentsatu".

Bi fraile dituen
trinket bakarra

munduan



Asteko erreportajea

Helena FERRERAS

Santa Ana Txapelketa era
herrikoian sortu zen duela
hogeita zazpi urte Lasarte-
Orian. Betidanik egon da pala
zaletasun handia herrian baina
ez zegoen txapelketarik. Ia
egunero Okendoko frontoian
jokatzen aritzen zen taldeak-
Piti, Patxikito (Patxi Castro),
Jose Angel Etxebeste, Mikel
Bardaji, Imanol Bardaji, Luis
Mari Sevillano, Jose Felix Sola-
no eta Carlines (Carlos Garcia)
pala txapelketa antolatzera
animatu zen. Hauetako
batzuekin hitz egin dugu Santa
Ana Pala Txapelketari buruz. 

Arauak beraiek jartzen
zituzten, batzuetan pasarekin
eta besteetan gabe jokatzen
zuten binakako kanporakete-
tan finalera iristeko. Bi astez
luzatzen zen gutxi gora behe-
ra, baina partidu bakarra joka-
tzea askorentzat gutxiegi zen
eta azken urteetan ligilak anto-
latzen dira taldeka. Horrela,
partida gehiago jokatzen du
bikote bakoitzak eta hortik
zortzi bikote sailkatzen dira
final laurdenak jokatzeko. 

Aldaketa honek harrera
ona izan zuen jendearen
artean, horrela, frontoiari era-
bilera gehiago ematen zaio.
Duela zortzi urte, Mikelek

antolakuntza bere gain hartu
zuenean, partidak astean
zehar jokatzen hasi ziren eta
izugarrizko giroa sortzen da
frontoi inguruan. Hasieran
hamasei bikotek hartzen zuten
parte, baina pixkanaka jendea
animatzen joan da eta geroz
eta gehiago dira parte hartzai-
leak. Udaletxeari ere laguntza
eskatu zioten txapelketa aurre-
ra eramateko, diru pixka bat
eta trofeoak jarri zituen. 

Aldaketen beharra
1996. Urtean Alain Etxebeste
egin zen antolaketarekin.
Orduan jende gutxik hartzen
zuen parte txapelketan eta tor-
neoa animatu eta berpizteko
laguntza eskatu zieten herriko
komertzioei. 

2000. urtean Alainek anto-
laketa utzi eta Mikel Bardaji
bihurtzen da arduradun.
Orain babesle gehiago eta
bikote gehiago daude txapel-
ketan eta azken egunean afa-
riarekin ospatzen dute. 

2006. urtean Alainek har-
tzen du berriro txapelketaren
kudeaketa eta oraindik horre-
tan dabil Ibon Azkonobieta,
Josu, Patxi, Jon Pagola, Etxe-
zarreta eta beste herritar
batzuen laguntzarekin.

Antolatzaileek eskerrak
eman nahi dizkiete kolabora-

tzaileei egindako lana eta
ekarpenagatik. Ezin ditugu
denak aipatu, baina beraiek
dira txapelak, kamisetak, afa-
riak eta beste hainbat gauza
jartzen dituztenak. Horrela,
haien laguntzarekin, jende

gehiago biltzea lortu da.

Okendon azkena
Era umilean hasi zen txapelke-
ta dotoretasunez hazi da,
baina aurten izango da Oken-
do jokatuko den azkena. Pla-

zaren eraberritzearekin fron-
toia bota eta beste bat eraikiko
dute kiroldegi inguruan. Herri
guztietan ez bezala Lasarte-
Oriako erdialdean ez da fron-
toirik egongo. Frontoiko
erabiltzaileen ustez, Okendon
egitear dagoen plaza berrian
Udalak frontoi estali bat egin
beharko luke. Modu honetan,
egun euritsuetan, ez lirateke
pala partidak bertan behera
utziko, jendeak festetan fron-
toian dantzatuko luke eta
herritar askorentzat topagunea
den plaza hau aterpe bat edu-
kiko luke. Txapelketa beste
leku batean jokatzen baldin
bada, ez da berdina izango.
Gainera, Okendo plazan sor-
tzen den giroa frontoi berrira
zaila izango da eramatea.•

Santa Ana
txapelketa
azken aldiz
Okendon

Okendo plaza eraberrituko
dute, aurten bertako
frontoian jokatuko den
azken txapelketa izango da

25. Urteurrena ospatzeko lehenengo finala errepikatu zen, bikote eta epaile berdinek jokatu zuten.

Ez da berdina
izango. Orain
Okendotik
pasatzen dena
pala partida
ikustera
geratzen da

Frontoiko
erabiltzaileek
plaza berrian
frontoi estali bat
egin beharko
litzakeela 
uste dute 

Udaleko Gazteria eta Festeta-
ko sailak antolatu duen uda-
lerriko I. Musika Maketa
Lehiaketan 25 musika maketa
jaso dituzte: Lasarte-Oriako bi
taldeek aurkeztu dira, soilik;
gainontzeko lanak Usurbil,
Hernani, Pasaia, Tolosa,
Errenteri eta inguruko herrie-
tatik bidali dituzte; Bartzelo-
na, Tarragona, Madril,
Zaragoza, Malagatik ere iritsi
dira maketak eta lan bat kan-
poan geratu da oinarrietako
irizpideak bete ez dituelako.

Gazteria eta Festetako
zinegotziak azaldu duenez,
talde eta musika estilo desber-
dinak aurkeztu dira lehiaketa-
ra, pop-rocka, rock
sinfonikoa, kantautoreak,
DJak.... Adinaren aldetik
berriz, denetarik dago. Pozik
agertu da lehiaketak izan
duen harrerarekin.

Epaileen artean musikako
kritikoak, irratsaioetako hizla-
riak, musika ikasle eta irakas-
leak daude. Denen artean
hilaren amaierarako emango
dute lehiaketako irabazleen
izenak. •

Lasarte-Oriako bi talde
aurkeztu dira soilik lehiaketara

Maketa
lehiaketan 25
lan aurkeztu

dira

Amaia Gonzalez Caballero
dantzariak Sasoeta auzoan
duen dantza-eskolan izena
emateko epea zabalik dagoe-
la jakinarazi digute.

Dantza mota ezberdinen
hastapen ikastaroak jarri
dituzte martxan. Esate batera-
ko, batxata, sebillanak, areto-
dantzak eta salsa ikasteko
aukera bikaina izango dute
hurbiltzen direnak.

Gainera hilabete honetan,
maiatzean izena emanez
gero, matrikula doan da. Inte-
resa dutenek Sasoeta auzoan
dagoen eskolako egoitzatik
pasa daitezke (Jaizkibel plaza
8, atzealdea), edo honako
telefonora deitu dezakete,
606 974060.•

Amaia Gonzalezen
dantza-eskolan

matrikula egiteko
epea zabalik

Ostiralean gaueko 19:30ean Rosat eta Ruti hirukotearen ema-
naldia bikain bezain ederra egon zen Brigidatarren komentuan.
Danok Kide Elkartearen Esperientzia Eskolaren III. Musika Topa-
keten azkena izan zen flauta, biolin eta fagot kontzertua. XVIII.
mendeko Europa erdialdeko musikagile nabarmenenen maisula-
nak izan ziren entzungai; hala nola, Hyden, Mozart eta Beetho-
venenak. Jende asko gerturatu zen musikaz gozatzera.

Rosat eta Ruti hirukotea Brigidatarrenean  

GR 16an Lasarte-Oria gailendu Azpeitiari
Zabaleta Auzoan, jada ohi-
tura bihurtu den urteroko
giro beroarekin burutu zen
ber tso-saioa.  Berrogei ta
hamar bat lagun bildu ziren
gutxi gorabehera eta sabela
ederki bete ostean etxean
bezala sentiarazi zituzten
bai bertako bertsolariak, bai

kanpokoak.
Baina azkenik,  Zigor

Iriondoren gai eta esperi-
mentuei erantzun ondoren,
herriko Unai Muñoa, Andoni
Otamendi eta Ane Labaka
izan ziren garai le,  Beñat
Lizaso, "Xenpelar" eta Jokin
Uranga azpeitiarren ondoan.

Beste behin ere argi geratu
zen, Zabaletan,  txaloak
denentzat izan arren, bukae-
rako puntuak etxekoei eman
zizkietela. Hala ere, garai-
pen bat  gehiago lortuta,
herriko bertsolariek herriz
herri jarraitu beharko dute
kantari.•



Egunero
Erakusketa
SAHARAR KANPAMENDUETAKO

ARGAZKIAK ikusgai Sahararen
lagunak elkartearen eskutik.
Jalgin, egun osoan.

Erakusketa
XXII. PINTURA TAILERRAren era-
kusketa Bizilagunen elkarteak
antolatuta. Kulturetxean,
18:00etatik 21:00etara.

Osteguna, 15
Hitzaldia
BAKARDADEA NOLA BIZI ETA NOLA

GAINDITU azalduko duen
hitzaldia Gipuzkoako Espe-
rantzaren Telefonoa kudea-
tzen duten kideek eskainiko
dute. Manuel Lekuona kultu-
retxeko hitzaldi aretoan,
17:30ean, GAZTELANIAZ.

Ostirala, 16
Kontzertua
JAM SESIOA, Julen Cobosen
izango da gonbidatu berezia.
Berak runba eta pop estiloak
lantzen ditu batez ere. Jalgi
kafe-antzokian 22:30ean. 

Bakarrizketa
MOVIMIENTO BOLA , El club de
la comedia-ko motako baka-
rrizketa. Sasoeta auzoko Nai-
ban tabernan, 23:00etatik
01:00etara.

Igandea, 18
Zinea
ASTERIX JOKO OLINPIKOETAN

haurrentzako filma ikusgai,
sarrera 3 euro. Manuel Lekuo-
na kulturetxean, arratsaleko
17:00etan. GAZTELANIAZ

Asteazkena, 21
Hitzaldia
JELOSKORTASUNARI BURUZKO

HITZALDIA KIUBek antolatuta.
Hizlaria: Pilar Seminarioren.
0tik 7urte bitarteko haurrak
dituzten gurasoei zuzendua.
Manuel Lekuona kulture-
txean, 18:00etan. GAZTELANIAZ.

Osteguna, 22
Hitzaldia
ANSIETATEA ETA DEPRESIOAREN

INGURUKO hitzaldia KIUBek
antolatuta. Manuel Lekuona
kulturetxean, 19:00etan.
GAZTELANIAZ.

Zinea
BROKEN FLOWERS filma ikusgai
Okendo Zinema Taldearen
eskutik. Sarrera 4 euro.
Manuel Lekuona kulture-
txean, 22:00etan. GAZTELANIAZ.

Ostirala 23
Antzerkia
“OGIYIK KARRI ETZUN SEMIA”
antzezlana Txirene antzerki
taldearen eskutik Jalgi kafe
antzokian 22:30ean. Kultur
Errotaren zirkuituaren
barruan. EUSKARAZ.

Finaletan tabernak ordu
bete bat gehiago irekita
Ostadar Kirol Fundazioak
herriko tabernariei eta gainon-
tzeko herritarrei jakinarazi
nahi die areto-futboleko fina-
len egunean, maiatzaren
17an, eta Udalaren baimena-
rekin, tabernek ordu bete
beranduago itxi ditzaketela.

XXXI Mus Txapelketako
finaleko afaria
Lasartearra elkarteak ekaina-
ren 7an izango den XXXI.
Mus Txapelketako finaleko
afarirako izena emateko epea
zabalik dagoela jakinarazi
nahi die bazkide eta lagunei.
Interesatuek, elkartetik pasa
behar dute eta izena emateko
azken eguna ekainaren 4a
izango da.

Biyak Bat elkarteko bidaia
Biyak Bat elkarteko bazkide
guztientzako antolatu dute
Benidormera bidaia. Irteera
maiatzaren 19an izango da
eta itzulera ekainaren 2an.
Benidormeko Poseidon Playa

izeneko hotelean hartuko dute
ostatu. Interesatuek edo infor-
mazio gehiago nahiko balu,
elkarteak Kale Nagusian duen
egoitzatik pasa behar du.

Zabaletako jaiak
Auzoko jaiak antolatzeko bile-
ra egingo da ostiralero Antoni
plazan iluntzeko 19:30ean.
Aurten aldaketa bat dago eta
jaiak maiatzaren 27tik ekaina-
ren 1a arte izango dira.

Merkatuan olio bilketa
Asteazkenean ospatzen den
merkatuan erabilitako olioa
jasotzen dute, hileko lehenen-
go, bigarrengo, hirugarrengo
eta azkeneko astean. Honetaz
gain birziklatzeko ere bestela-
ko gauzak jasotzen dituzte:
mugikorrak, Cdak…

Udako Txokoak
Ttakun Kultur Elkarteak anto-
latutako Udako txokotarako
epea gaurtik maiatzaren 28ra
bitartean zabalik dago. Izen
ematea Amaraun ludotekan
edoTtakuneko bulegoan egin

daiteke. Ordainketa kutxan
edo Ttakuneko bulegoan txar-
telarekin egin ahal izango da.

Gazte kanpaldiak
Ttakunen Gaztetxoentzako ere
irteerak antoltu dira, eta izen
emateko epea irekita dago
ekainaren 6 arte. Kanpaldi
hauek LHko 3., 4., 5. eta
6.maila ko gazteeei; DBH1, 2
eta 3. mailako gazteeei eta
DBH4ko eta Batxilergoko gaz-
teeei zuzenduak daude. Izen
ematea Ttakuneko bulegoetan
egin ahal izango da.

Santa Anako Pala Txapelketa
Aurten Santa Ana Pala Txapel-
ketako XXVII.edizioa ospatzen
da eta izen ematea iadanik
irekita dago maiatzaren 19
arte, Gure Etxea tabernan.

Udaleko udalekuak
Udaleko Zerbitzu Sozialen
departamentuak urtero antola-
tzen dituen udalekuetan izena
emateko epea gaur hasi da eta
maiatzaren 30a bitartean
luzatuko da. Udaleku hauek

10-14 urte bitarteko gazteen-
tzako dira. Izen ematea Uda-
leko registroan.

Gizarte Zerbitzuen Departa-
mentuaren oharra
Gizarte Zerbitzuen Departa-
mentuak gizarte-ongizatearen
alorrean lanean diharduten
erakunde eta elkarte guztiei
jakinarazten die zabalik dagoe-
la Gizarte Zerbitzuen Departa-
mentu honek eman ohi dituen
dirulaguntzak eskuratzeko
eskariak aurkezteko epea.
Horretarako eskariak Udaletxe-
ko Erregistro Orokorrean aur-
keztu behar dira (9:00etatik
13:00etara bitartean), eskatuta-
ko agiriekin batera (Memoria,
Gastuen Justifikazioa eta Jar-
dueren Proposamena ). Maia-
tzaren 5etik 30era aurkeztu
daitezke eskariak.

agenda

Oharrak

Oharrak jartzeko:

Tel.: 943 366858
txintxarri@ttakun.com
Geltoki kalea 4, behea

Oporrak bakean Lasarte-Orian
Hitzaldia eskainiko da Oporrak bakean kanpainaren non-
dik norakoak azaltzeko eta zalantzak argitzeko. Saharako
basamortuan bizi diren haurrak udaran Euskal Herrira etor-
tzen dira oporrak igarotzera eta Sahara Herriaren Lagunen
Elkarteak deia luzatu die lasarteoriarrei uztaila eta abuz-
tuan Saharako haur bat hartu dezaten. Elkarte honek Uda-
laren laguntzaz "Oporrak bakean" programa martxan du
eta Lasarte-Orian. 

ASTEARTEAN KULTURETXEAN 19:00ETAN

GAZTELANIAZ

Ostiralero programa!

FMko 105,5 ean izango gaituzue ostiralero 9:45etik
11:45era.

Gurekin ondo pasatuko duzuelakoan, ostiralera arte!

Esazu irratiko programazioaLiburutegiko ordutegia

Astelehenetik ostiralera, 10:00etatik 
13:00etara eta 17:00etatik 21:00etara

Larunbatetan 09:30etik 13:00etara

Manuel Lekuona kulturetxea • Geltoki kalea 18 • Tel.: 943 376181

Hauxe duzu zure

iritzia eta nahi duzuna

adierazteko atal

aproposa. Bidali edo

zuzenean ekarri

TXINTXARRI aldizkarira.

Horretarako aukera

desberdinak dituzu;

telefonoz, 943-

366858 zenbakira

deituta, posta

elektronikoz

txintxarri@ttakun.com

helbidera bidaliaz.

Gure bulegora ekarriaz

(Geltoki kalea 4).

Dagokionari

Lortu al duzue aurtengo den-
boraldiko helburua?
Helburua lehenengo bueltaren
ostean gure maila mantentzea
zen, jaitsierako postutan geun-
delako. Baina 2. bueltako
emaitzak ikusi ondoren, helbu-
rua kopan sartzea izan da. Egia
esan helburu desberdinak izan
ditugu eta orokorrean ikusita
helburua lortu dugula uste dut.
Uste baino lehenago lortu
genuen mailan mantentzea eta
azkeneko partiduetara arte
kopa jokatzeko ametsari eutsi
diogu. Beraz, polita izan da
esperantza minimoa edukitzea.

Denboraldi ona egin duzue.
Datorren urtera begira zer
espero duzue?
Datorren urtean jendeak dioe-
nez koparako sailkatu beharko
genuke, pausuak aurrerantz jo
ezkero. Hala ere, denboraldi
bakoitza desberdina da, eta
aurten ateratako puntuak agian
gauza baterako balio dute eta
beste urte baten ezertarako ez.
Baina, helburua  kopan sartzea
litzake. 

Taldeko pitxitxia izan zara,
nola aritu zara ligan? 
Aurten suerte ikaragarria eduki
dut, partidu guztiak jokatu bai-
titut. Konfidantza asko jarri du
entrenatzaileak niregan. Ez
dakit taldeko pitxitxi izan nai-
zen, uste dut taldeko beste nor-
bait ere lau gol egin dituela.
Oso gol gutxi sartu ditut ekipo-
ko aurrelaria izateko, lau gol
besterik ez. Nire bertutea ez da
golegilea izatea. Aurten nire
burua langiletzat jotzen dut eta
entrenatzaileak berdina ikusi
duela iruditzen zait.

Kilometro mordoa egiten
duzue Espainian zehar, ez al
da nekagarria?

Asko, izugarri. Hurrengo aste-
lehenean goizean goiz jaiki
behar baduzu lanera joateko
gehiago oraindik. Baina dagoe-
na da, eta ezin dugu besterik
egin. Batzuk nahiago lukete
guk daukagun aukera eduki-
tzea. Eskerrak ekipoan giro oso
polita daukagun eta ez gara
aspertzen: kartetan jolastu,
pelikulak ikusi, irakurri, bes-
teak zirikatu… 

Kirolari profesionala izateak
denbora asko kentzen al dizu?
Astean lau entrenamendu eta
asteburuan partidua. Denbora
asko kentzen digu. Niri ekipo-
koei baino gutxiago, bertan
bizi naizelako. Taldekide askok
Gasteizen, Eibarren, Legaz-
pin…. bizi dira eta egunero
Zubietaraino etortzeak…. ba
imajinatu!

Asteburuetan kanpora joa-
teak sozialki ate asko ixten diz-
kizu eta agian faltan gehien
botatzen dudana da. Lagune-
kin gehiago egotea  gustatuko
litzaidake.

Moldatzen al zara kirola eta
lana biak egiteko? 
Bai, askotan arnasa falta zaizu-
la ematen du. Astean zehar
besterik egiteko denborarik ez
dago. Nik egunero 8 ordu lan
eta ia 3 ordu Zubietan pasa-
tzen ditut, kontuak atera. Baina
bizitzeko lana egin behar dut
eta disfrutatzeko futbolean
jolastu. Beraz, beste erreme-
diorik ez da geratzen. Beno bat
bai, baina hemen pentsaezina
da: futboletik bizitzea. Beste
lekuetan bai bizi dira futbolari
bezala.

Iritsiko al da emakumea futbo-
letik biziko den eguna? 
Hori gustatuko litzaidake, baina
nik ez dut lortuko. Gu oraintxe
bide bat irekitzen ari gara eta
gure atzetik datozenek lortuko

dute, ez mutilek
adina dutena,
baina... Borroka
zaila eta luzea da. 

Futbolean lortu al
duzu nahi zenuena? 
Kirol arloan lortu
dut nire ustez lortu
nezakeena. Euska-
diko selekzioa eta
Errealarekin, super-
ligan jokatzea.
Amets bat Errealare-
kin eta oraingo nire
taldekideekin liga
irabaztea izango
litzake. 

Erreala bigarren
mailara jaisteak
eragina izan al du
zuengan?
Bai noski. Erreala
osatzen dugun guz-
tiontzat atzera pau-
sua izan da,
e k o n o m i k o k i
gehienbat. Muga
ugari izan dira aur-
ten: arropa, gasoli-
naren dirua…
Badiolak hitza
eman zigun gauza
batzuk hobetuko
zirela, ea egia den.

Azken partidua
Anoetan iragarrita
zegoen baina azke-
nean Zubietan joka-
tu zenuten,
nolatan?
Bi aste lehenago berdina egin
ziguten. Nik ulertu dezaket
mutilek lehentasuna daukatela
eta beraiek baino lehenago
jolasteak zelaiarentzat txarra
dela. Baina, hori aurretik bada-
kite. Gauza bat esan eta gero
ez betetzea amorratzen nau.
Azkenean, denok dakigu zein
den errealaren lehentasuna eta
neskak bertan ze paper joka-

tzen dugun.

Gazteek geroz eta kirol gutxia-
go egiten dute. Gehiago susta-
tu behar al da kirola? 
Kirolaren sustapena lantzen da.
Herrian esaterako, Ostadar
K.F.k kirola sustatzen du.
Beraz, gazteek nahi izanez
gero egin dezakete, beste
gauza bat da nahi ez izatea.
Agian gaur egun gazteei gehia-

go gustatzen zaie parrandan
ibiltzea, baina nik esango
nieke posible dela biak egitea.
Egia esan, gorputza parrandatik
garbitzeko kirol pixka bat egi-
tea ona da. Gainera, kiroletik
gauza positibo asko ateratzen
dira: asko disfrutatzen da, asko
ikasten da, jende asko ezagu-
tzen da, tentsio asko deskarga-
tzen dira eta izugarrizko
lagunak egin daitezke. •

“Azkeneko partiduetara arte kopa
jokatzeko ametsari eutsi diogu”

Itxaso Garcia lasarteoriatarra
Ostadarren, Oiartzunen eta azkeneko
urteotan Errealaren kamixetarekin ari da

jokatzen. Bigarren urtea da Errealeko
nesken taldeak SuperLigan, lehen mailan,
jokatzen duela eta aurten mailari

mantentzea lortu dute. Itxasorekin hitz
egin dugu aurtengo denboraldia zertan
joan den jakiteko.

